
COP29 çərçivəsində "Yaşıl Baxış": Belemə doğru 
 

Aygün İbrahimova 

 

2024-cü ilin Prezident İlham Əliyev tərəfindən Azərbaycanda "Yaşıl dünya naminə həmrəylik 

ili" elan edilməsi ölkəmizin ətraf mühitin qorunması və iqlim fəaliyyətinə sadiqliyini nümayiş etdirir. 

Beynəlxalq tədbirlərə evsahibliyi etmək və regionlararası enerji layihələrinə dəstək ölkəmizi iqtisadi 

inkişaf və əməkdaşlıq sahəsində əsas aktora çevirib. Azərbaycan paytaxtı ötən ilin 11-22 noyabr 

tarixlərində BMT-nin İqlim Dəyişmələri üzrə Çərçivə Konvensiyasının Tərəflər Konfransının 29-cu 

sessiyasına ev sahibliyi etməklə, karbon emissiyalarının azaldılması, həssas dövlətlərə maddi və 

texniki dəstəyin təmin edilməsi, həmçinin Paris sazişi öhdəliklərinin icrasına yönələn beynəlxalq 

əməkdaşlığın təşviqi nöqteyi-nəzərindən vacib platforma rolunu oynayıb. 

 

Ölkəmiz özünü etibarlı enerji tərəfdaşı və qlobal istiləşməyə qarşı mübarizədə beynəlxalq 

ictimaiyyətin məsuliyyətli üzvü olaraq sübut edib. Neft-qaz ehtiyatları ilə zəngin olmasına və enerji 

təminatını əsasən bu mənbələr hesabına təmin etməsinə baxmayaraq, Azərbaycan dayanıqlı enerji 

gələcəyini, "yaşıl iqtisadiyyatı" dəstəkləyir. 

Hazırda Azərbaycanda "yaşıl enerji"yə keçid prosesi başlanıb. İqlim dəyişmələri ilə bağlı Paris 

sazişinin imzalanmasından sonra ölkə istixana qazlarının həcmini 2030-cu ilə qədər 35 faiz, 2050-ci ilə 

qədər isə 40 faiz azaltmağı hədəfləyir. Bərpaolunan enerji mənbələrinin inkişafı respublikanın təmiz enerji 

strategiyasının əsas hissəsinə çevrilib. Belə ki, ölkəmizin alternativ enerji potensialı 27 QVt-dır, bunun 

3000 MVt-nı külək, 23,000 MVt-nı günəş, 380 MVt-nı bioenerji potensialı, 520 MVt-nı isə dağ çayları 

təşkil edir. Bununla əlaqədar Azərbaycan BƏƏ-nin "Masdar", "ADNOC", Səudiyyə Ərəbistanının "ACWA 

Power", Britaniyanın "BP", Çinin "Gezhouba Group Overseas Investment" şirkətləri ilə ölkədə bərpaolunan 

enerji layihələrinin icrası məqsədilə uğurlu enerji əməkdaşlığı qurub. 

2024-cü il aprelin 23-də ADA Universitetində "COP29 və Azərbaycan üçün Yaşıl Baxış" 

mövzusunda beynəlxalq forum keçirilib. Prezident İlham Əliyev forumda iştirak edib və tədbir 

iştirakçılarının suallarını cavablandırıb. Dövlət başçısı bu mötəbər tədbirin Azərbaycanda keçirilməsinin 

önəmindən danışaraq deyib: "Bizim dünyaya söyləyəcəyimiz məsələlər çoxdur. Həqiqəti söyləmək 

imkanımız var. Hesab edirəm, ev sahibi ölkə olmağın üstünlüklərindən biri ondan ibarətdir ki, biz on 

minlərlə insanı qəbul edəcəyik. Onların əksəriyyəti ölkəmizə ilk dəfə səfər edəcək. Biz öz sədrliyimizə 

nəinki özümüzü nümayiş etdirmək, həm də ölkəni təqdim etmək fürsəti kimi baxırıq. Əslində bu vacibdir. 

Biz buna həm də ən təxirəsalınmaz məsələlərin həllinə qlobal aləmdə töhfə vermək fürsəti kimi baxırıq". 

Azərbaycan hər zaman qonaqpərvərliyi ilə məşhur olub. İqlim konfransının keçirilməsinin üstün 

cəhətlərindən biri də dünyaca tanınmış ekoloqlar, siyasətçilər, elm adamları, alimlərin bir yerə toplaşaraq 

onları narahat edən məsələləri ətraflı müzakirə etmək, son nailiyyətlər barədə fikir münadiləsi aparmaq 

üçün şans əldə ediblər. 

Ölkəmizin iqtisadi uğurları barədə məlumat verən dövlətimizin başçısı qeyd edib ki, Azərbaycan 

iqtisadiyyatı özünü təmin edən iqtisadiyyatdır, hətta böhran vəziyyətində də dayanıqlı artım göstərib. 

Azərbaycanın xarici borcunun çox aşağı - Ümumi Daxili Məhsulun 8 faizdən az olduğunu diqqətə çatdırıb. 

Bütün bunlar Prezident İlham Əliyevin həyata keçirdiyi islahatların, kadr potensialından düzgün istifadənin 

bariz nümunəsidir. Bütün sahələr üzrə statistik göstəricilər iqtisadi və sosial sahələrdə qəbul olunmuş 

qərarların mərkəzində əhalinin rifahının yaxşılaşdırılması durur. 

Bölgədə sabitliyin pozulması cəhdlərinə də toxunan dövlətimizin başçısı vurğulayıb: "Fransa, 

Hindistan və Yunanıstan Ermənistanı bizə qarşı silahlandırır, biz oturub gözləyə bilmərik. Özü də onlar 

bunu açıq və nümayişkaranə şəkildə edirlər və hətta çalışırlar ki, bununla bizə nəyi isə sübuta yetirsinlər. 

Biz, sadəcə, oturub gözləyə bilmərik. Biz bu mövqeyi açıq şəkildə Ermənistan hökumətinə və bu gün 

Ermənistanın qayğısına qalmağa çalışan tərəflərə bildirmişik. Əgər özümüzə ciddi təhdid görsək, biz ciddi 

tədbirlər görməli olacağıq". Azərbaycan İkinci Qarabağ müharibəsində qazanılan parlaq Zəfərdən dərhal 

sonra sülh haqqında sazişin imzalanması təşəbbüsü ilə çıxış edib. Bu məqsədlə Ermənistanla birbaşa 

danışıqlar aparılmağa başlandı, ərazilərin demarkasiyası və delimitasiyası prosesi sürətləndi. Azərbaycanın 

bu xoş niyyətinə bəzi Qərb dövlətləri tərəfindən kölgə salmaq cəhdləri hələ də səngimir. "Ölünü diriltmək" 

xülyası ilə Ermənistanın revanşist qüvvələrini qızışdıran ölkələr Azərbaycan Ordusunun şücaətini, 

mərdliyini, Vətənə sevgisini, 30 il düşmən tapdağı altında olan torpaqların işğaldan azad etməsini həzm 

edə bilmirlər. Bu məqsədlə rəsmi İrəvanı yenidən silahlandırmaq, boş vədlər verməklə məşğul olan Fransa, 



Hindistan və Yunanıstanın əslində güclü Azərbaycan həqiqətini dərk erməsi labüddür. Rəsmi Bakı hər 

zaman bütün müstəvilərdə hücumları dəf etməyə, düşmənə layiqli cavab verməyə hazır vəziyyətdədir. 

2024-cü il aprelin 24-də "COP29 və Azərbaycan üçün Yaşıl Baxış" forumu çərçivəsində Laçında 30 

ölkədən 64 ekspertin iştirakı ilə konfrans keçirilib. ADA Universiteti və Beynəlxalq Münasibətlərin Təhlili 

Mərkəzinin birgə təşkilatçılığı ilə keçirilən konfransda akademik çevrələrdən nümayəndələr, sabiq səfirlər, 

beynəlxalq beyin mərkəzlərinin təmsilçiləri davamlı inkişaf və "yaşıl enerji" ilə bağlı fikirlərini bölüşüblər. 

Panel sessiyalarında COP29 və Azərbaycanın "yaşıl enerji" siyasəti mövzuları xüsusi diqqətdə saxlanmaqla 

regionda davamlı inkişaf istiqamətində atılan addımlar müzakirə edilib. 

Prezidentin iqlim məsələləri üzrə xüsusi nümayəndəsi, COP29-un prezidenti Muxtar Babayev bu 

günlərdə Antalya Diplomatiya Forumu çərçivəsində keçirilən panel müzakirəsi zamanı COP29 

çərçivəsində qəbul olunan önəmli qərarları sadalayaraq bildirib ki, Azərbaycan 2035-ci ilə qədər inkişaf 

etməkdə olan dünyaya hər il azı 300 milyard dollar səfərbər etmək üçün Bakı Maliyyə Məqsədini 

razılaşdırıb. Ölkəmiz həmçinin karbon bazarları üçün çoxdan gecikmiş çərçivəni yekunlaşdırmağa 

müvəffəq olub, İtki və Zərərə cavab verən Fondun işinə start verib. 

Onun sözlərinə görə, aktiv sahibləri iqlim fəaliyyəti üçün səfərbər edildi, nəticədə bu sahədə şəffaflıq 

gündəmə gətirildi: "COP29 Sədrliyi hələ də bir çox ölkədən iqlim fəaliyyətinə güclü sadiqlik görür. 

Berlindən Tokioya qədər çoxtərəfli görüşlərdə rəsmilər dəstəklərini nümayiş etdirmək üçün güclənirlər. 

Onlar COP-un təqdim etdiklərinin əhəmiyyətini dərk edirlər, prosesi qoruyub saxlamaq istəyirlər". 

COP30-un ev sahibi kimi Braziliyanın dəstəklənməsinin vacibliyini vurğulayan M.Babayev bildirib 

ki, donor ölkələr 300 milyard dollarlıq hədəfə öz ədalətli paylarını necə verəcəkləri ilə bağlı aydın planlar 

hazırlamalıdırlar. Bu, inkişaf etməkdə olan ölkələri dəstəkləmək və çoxtərəfli sistemin bütövlüyünü 

qorumaq üçün vacibdir. COP29 Sədrliyi 2035-ci ilə qədər inkişaf etməkdə olan ölkələr üçün iqlim 

maliyyəsini ildə 1,3 trilyon dollara çatdıra bilmək məqsədilə Bakı-Belem Yol Xəritəsini hazırlamaq üçün 

COP30 Rəyasət Heyəti ilə sıx əməkdaşlıq edir. 

Nəticə etibarilə Azərbaycan COP29-da təqdim etdiyi təşəbbüsləri və bəyannamələri irəli sürməyə 

davam edəcək. 


